Tisimgħu Tissaħħar

Tisimgħu tissaħħar

in-nies lilu tfaħħar

hemm jifraħ u jferraħ

kif għanjietu jberraħ.

In-nies iddur miegħu

tisma’ l-għana tiegħu

f’xi lejla sajfija

qalb ġemgħa raħlija.

Jien twelidt twelidt biex ngħanni

bl-għana ngħix u bl-għana mmut

dal-mistier iġibli l-hena

ma’ qalbi sewwa marbut.

Ħajti kollha għanja waħda

tul il-jum u tul il-lejl

fil-ħwienet, pjazez, fl-irħula

m’għandix ħin u lanqas kejl.

Spirtu pront jgħannilek

lil qalbek jimlielek

jgħanni bl-akbar ħrara

x’ħin ħdejh lin-nies jara.

In-nies dratu sewwa

dak l-għana ta’ ħlewwa

għax jgħid illi l-għana

tradizzjoni tagħna.

Dan hu l-wirt il-wirt li tawni

isbaħ minn kull ġid li ksibt

fl-għana li ħallew nannieti

l-għaxqa tiegħi dejjem sibt.

Jiena ngħanni lill-ħbieb tiegħi

lin-natura u lis-smewwiet

din in-namra li tqanqalni

żgur li minn fost l-anġli ġiet.

Jgħanni l-poeżija

xi ġrajja Maltija

qalbek jaqsamhielek

demgħa jniżżilhielek.

Idaħħaq u jbikki

dejjem b’versi rikki

għax hekk hija l-ħajja

tal-Malti għannej.

Għalhekk jiena nibqa’ ngħanni

Nibqa’ nżommkom ferħanin

fost kemm ritmi li nisimgħu

l-għana biss tagħna l-Maltin.

Għalhekk jiena nibqa’ ngħanni

Nibqa’ nżommkom ferħanin

fost kemm ritmi li nisimgħu

l-għana biss tagħna l-Maltin.
Zomm idejk fuqna

Nitolbuk, Mulej, li tnissel fostna

l-għaqda, l-paċi u s-sliem.

Hekk kif tajtna l-kuraġġ, il-qawwa u l-ħila

nissieltu għall-barranin ...

agħtina l-intelliġenza li nifhmu lil xulxin

issa li aħna rajna f’idejna u ma’ ħadd m’aħna marbutin!

Żomm idejk fuqna, żomm idejk fuqna,

żomm idejk fuq dina l-art!

Nitolbuk, Mulej, tagħmel minn dil-gżira

pont f’nofs il-Mediterran;

inservu biex ngħaqqdu l-Lvant u l-Punent,

Tramuntana u n-Nofsinhar ...

għax kif jgħid il-qawl Malti;

“L-essenza fil-fliexken iż-żgħar!”

U għalkemm id-dar tagħna hija żgħira, il-qlub tagħna huma kbar!

Żomm idejk fuqna, żomm idejk fuqna ...

Nitolbuk, Mulej, iżżommna fi ħdanek

kif żammejt it-tfal iż-żgħar.

Aħna poplu żgħir, iżda b’rieda qawwija

u karattru tal-azzar ...

Żomm ’il bogħod l-għadu minna, urina t-triq imnejn

aħna għandna ngħaddu ... għax mingħajrek m’aħna xejn!

Żomm idejk fuqna, żomm idejk fuqna ...

Nitolbuk, Mulej, li tkattar fostna

l-għaqda u s-sinċerita’;

ħbieb ma’ kulħadd ... marbutin ma’ ħadd,

ingawdu n-newtralita’,

biex b’hekk kull min jiġi fostna isib l-ospitalita’

li Malta msemmija għaliha ... sa mill-bidu taċ-ċivilta’

Żomm idejk fuqna, żomm idejk fuqna ...

Fl-aħħar nett Mulej, nirringrazzjawk,

nittamaw li ma dejjaqniekx;

forsi wiċċna tost u tlabniek wisq,

iżda dak għax aħna nafdaw fik ...  aħna ninsabu ċerti

li għandna ġejjieni sabiħ,

isbaħ mill-imgħoddi tagħna għax ħielsa daqs ir-riħ!

Żomm idejk fuqna, żomm idejk fuqna ...
